
a palabra violada e o poder 
da reescrita. A literatura e a súa 
historia escribíronse á marxe das 
mulleres. Elas foron sempre con-
tadas, contadas en boca doutros 
e dende o relato patriarcal, e con-
tadas as autoras que puideran re-
latar e relatarse. Dende Ovidio até 
Pondal, a Biblia de por medio, as 
violacións foron narradas como 
desafogos dunha natureza mas-
culina supostamente indomábel, 
como medalla de virilidade, como 
arma de guerra e moeda de cam-
bio, ou simple anécdota cando as 
mulleres socialmente nada valían. 
Relatos que escribiron ás mulleres 
como vítimas ás que compade-
cer ou culpábeis ás que condenar, 
acusadas de ter espertado a cha-
ma do desexo. Sempre obxectos, 
nunca suxeitos.

N’A cabeza da Medusa, gañado-
ra do Premio Caixa Galicia de Lite-
ratura Xuvenil, Marilar Aleixandre 
devólvelles a voz, as mans e a es-
crita. E faino a través de dúas mo-
zas novas, Sofía e Lupe, que debe-
rán afrontar a dor, a vergoña e as 
dúbidas e superar non só a viola-
ción física senón tamén a agresión 
simbólica por parte de quen as es-
tigmatiza e as culpabiliza. Aleixan-
dre atopa as verbas para falar da 
violación sen dramatismos e con 
naturalidade. A través da metáfo-
ra da Medusa, violada por Neptu-
no e castigada con volver pedra a 
quen ousase mirala, constrúe un 
relato sinxelo e redondo. Que dá 
para emocionar, pensar e tamén 
aprender, porque no fondo é pro-
fundamente didáctico. Toda unha 
lección de quen é mestra nas pa-
labras e mestra de mestras/es nas 
aulas. De quen é capaz de contar 
unha historia que atrapa e ademais 
sintetizar, en duascentas páxinas,  
a tripla violación –física, cultural e 
social– ás que as mulleres fomos e 
somos suxeitas.

Sofía e Lupe dan conta do ofus-
camento dos primeiros intres, da 
múltiple vitimización que supón 
relatar unha e outra vez o acon-
tecido en comisarías, hospitais e 
despachos legais, do medo e das 
dificultades para denunciar e para 
manter a denuncia. Fálannos ta-
mén do estigma social, das com-
pañeiras e compañeiros que non 
se atreven a miralas ou que as 
converten en culpábeis, dos xor-
nais que delatan a súa identida-
de e deitan sobre elas a sospeita. 
E déixannos sobre todo testemu-
ño da forza das palabras. Porque 
todo o libro, dende o momento en 
que a autora escolle falar da vio-
lación con normalidade, sen tabús 
e melodramatismos, até a maxia 
que as verbas teñen na boca dos 
personaxes como motor da acción, 
dá fe do poder das palabras tanto 
para atarnos ás cadeas patriarcais, 
como para reescribirnos e trans-
formarnos. // Belén Puñal

“Nas primaveras de espera 
tes ganas de ser fonte”. É 
esta unha das fermosas 

frases de Teresa Moure que podemos 
ler neste álbum ilustrado, creado pola 
autora e polo pintor Leandro Lamas. 
A obra, unha iniciativa da Federación 
Galega de Asociacións de Apoio á Lac-
tancia Materna, ten como obxectivo 
fundamental difundir a importancia 
do aleitamento no primeiro tempo de 
vida. E a escrita de Moure, con forza, 

vitalista e sumamente reivindicativa 
con causas coma o feminismo ou o 
ecoloxismo, na procura da liberación 
en todas as direccións, semella ser 
o molde máis acaído para introdu-
cir esta cuestión. Coa empurrada do 
poético, a ficción lévanos por unha 
bucólica descrición do estado psíqui-
co e físico dunha muller embarazada 
e das dúbidas máis habituais que lle 
xorden dende que sabe que vai ser 
nai ata que coñece o seu fillo. Estas 

liñas son un camiñar máis no univer-
so mourián, pois nelas o corpo volve 
ter unha importancia fundamental 
como símbolo dunha transformación 
máis fonda, do mesmo xeito que oco-
rría noutras ficcións súas, como Her-
ba moura (Xerais, 2005) ou Benquerida 
catástrofe (Xerais, 2007). 

Non obstante, a pesar da brevida-
de dos textos e do seu relativo peso 
na páxina, estes son abondo abertos 
e un tanto escuros para os primeiros 

lectores e lectoras aos que vai dirixi-
do o volume, ao posuír unha moi fe-
ble estrutura ternaria (presentación-
desenvolvemento-desenlace), im-
prescindíbel para este público. Neste 
senso, amais de polo seu colorismo, 
o impacto visual que producen e a 
súa innegábel fermosura, as imaxes 
de Lamas son un necesario apoio 
para as palabras de Moure. Grazas ao 
seu carácter figurativo, á súa traba-
llada sinxeleza e á maxia que se des-
prende delas, o receptor principal do 
volume fica máis nidio. O lectorado 
inicial poderá crear, así, unha outra 
narración –se se quere máis doada– 
a partir delas. Namentres, os media-
dores e mediadoras que se acheguen 
descubrirán tanto o peculiar mundo 
dun pintor que parece ter moito que 
dicir na ilustración infantil –como 
amosan outros traballos seus: Sopra 
neste furadiño (Embora, 2008), con 
textos de Antón Cortizas, ou Quero 
saber onde se agacham as cores (Vo-
gal, 2008), coas palabras de Carlos G. 
Figueiras–, coma as coidadas frases 
dunha autora que se dirixe, quizais 
sabéndoo, a eles. // Montse Pena

S
on moitas as cousas que 
pode ser a literatura en xe-
ral e a literatura infantil en 
particular. Unha das máis 

fermosas, se cadra, é a de conver-
terse nun espazo de encontro. Ás 
veces os encontros son de ideas, 
ou de disciplinas, ou de culturas. 
Idealmente deberían de ser tamén 
encontros entre as familias, docen-
tes, crianzas e a sociedade en xe-
ral. No caso dos álbums ilustrados 
o encontro tende a centrarse na 
imaxe e na palabra, que conxun-
tamente realizan o traballo de fa-
cernos pensar, soñar e gozar. Neste 
destino leva traballando con éxito 
máis que recoñecido e unha sensi-
bilidade envexable OQO editora xa 
algúns anos.

Un dos seus últimos volumes, 
Contos en cantos, é un espazo de 
encontro aínda máis vizoso do que 
podiamos agardar, unha especie 
de metafronteira onde á imaxe e 
á palabra se lle engaden a músi-
ca e o xogo. Contos en cantos uti-
liza algúns dos libros publicados 
por OQO como pretexto para crear 
cancións, unha iniciativa sen dú-
bida innovadora. É, pois, unha re-
lectura musical de textos como a 
premiada Chocolata (2006), Corre 
corre, cabaciña (2006), Rato Tom e 
Rata Tomasa (2005), A Princesa do 
Caurel (2006), etc. Así, cada un dos 

temas volve contar dende o punto 
de vista musical o que podemos 
ler no álbum correspondente. O li-
bro contén as letras de cada can-
ción identificadas cunha ilustra-
ción dos textos orixinais, que nos 
devolven ao álbum ou nos intrigan 
para achegarnos a el. 

Para as nenas e nenos de curta 
idade a música convértese nunha 
vantaxe que lles axuda a reforzar 
a súa lectura da imaxe se non son 
aínda capaces de ler as palabras. 
Porque a música é o que ten, conta 
con pouco esforzo e axuda tamén 
a fixar coas melodías as palabras e 

os contidos. Precisamente un dos 
logros da autora, Almudena Janei-
ro, e do equipo de músicas e músi-
cos que compuxeron as cancións, 
foi o de crear outro espazo máis de 
encontro ao utilizar diferentes rit-
mos, doados de memorizar e ledos 
para o oído musical infantil pero 
con todo o corpo necesario para 
ensinarnos xa dende pequenas a ir 
recoñecendo os tangos, o rock ou 
a bossa nova.

O libro contén ademais non só 
música, senón unha nova capa de 
interacción co mundo audiovisual e 
do xogo grazas a un DVD que per-

mite cantar en karaoke as cancións 
contidas no libro. Aquí, a imaxe, a 
música e a palabra chegan a unha 
maridaxe excelente, reforzando coas 
ilustracións as palabras que se nos 
van marcando para ir cantando.

Todas estas capas e intersec-
cións demostran algo que para as 
persoas que amamos a literatura 
infantil é evidente pero que adoita 
pasar desapercibido á sociedade: 
que nada hai de sinxelo na literatu-
ra infantil, se realmente se aposta 
pola calidade. Este é un libro com-
plexo onde todos os detalles es-
tán coidados, onde se é conscien-
te da esixencia do público infantil 
e tamén da importancia de educar 
a sensibilidade e non só os conti-
dos máis ou menos aritméticos. As 
imaxes, a música, as historias apa-
rentemente sinxelas, adoitan ago-
char importantes leccións que nos 
axudan a aprender o mundo de xei-
to diferente non só ás pequenas se-
nón tamén ás máis grandes. Un li-
bro recomendable para xogar, a to-
das as idades. // María Reimóndez

